
რეზონანსი

“მუხთარლის ადგილას კვირიკაშვილს ასე პირდაპირ ხელს ვერ დავადებდი” (რეზონანსი)

ავტ. თიკო ოსმანოვა

ინტერვიუ არჩილ გამზარდიასთან. 

აზერბაიჯანელი ჟურნალისტის, აფგან მუხთარლის ბოლო განცხადებებზე, უკრაინაში მიხეილ სააკაშვილის გარშემო განვითარებულ მოვლენებზე და საზოგადოებრივი მაუწყებლის შესახებ კანონზე "რეზონანსს" ექსპერტი არჩილ გამზარდია ესაუბრა. მისი განმარტებით, არსებული რეალობის ფონზე, მუხთარლის ბრალდებები უფრო  დამაჯერებლად ჟღერს, ვიდრე ხელისუფლების მტკიცება, რომ თითქოს არ იციან, როგორ მოხვდა ეს ადამიანი აზერბაიჯანში.
გამზარდია ფიქრობს, რომ მუხთარლის პირადად კვირიკაშვილისთვის არ უნდა დაედო ხელი მისი გატაცების საქმეში, თუმცა, თუ ეს მხოლოდ იმიტომ თქვა, რომ პრემიერ-მინისტრი არის აღმასრულებელი ხელისუფლების ხელმძღვანელი, ამ შემთხვევაში, მისი პოზიცია გასაგებია. 

რაც შეეხება მიხეილ სააკაშვილის საქმეს, რესპონდენტის შეფასებით, მთელი ეს პროცესი გულისხმობდა აქტიური პროცესებიდან გარიდებას და გამოჩნდა, რომ რევოლუციურ საკითხებში მას ხელშეწყობა არ აქვს. ამიტომ სავარაუდოდ, რამდენიმე ხნით შედარებით გაპასიურდება. ექსპერტის მოსაზრებით, თუ 18 თებერვალს მოხერხდება ხალხის აქტიური მობილიზება, შესაძლოა საკაშვილის დანარჩენი სტრატეგია ამაზე აეწყოს. 

გამზარდია საზოგადოებრივი მაუწყებლის შესახებ კანონთან დაკავშირებით საუბრისას აღნიშნავს, რომ პრეზიდენტის ვეტოს დაძლევის შემთხვევაში მმართველ გუნდს ცალსახად შეელახება ავტორიტეტი და  მარტივად ვეღარ ისაუბრებს მედიაპლურალიზმზე და მედიის თავისუფლებაზე. მისი თქმით, საერთაშორისო ორგანიზაციები ამაზე კრიტიკულ შენიშვნებს უკვე აკეთებენ და ამ ფაქტსაც გარკვეული პოლიტიკური კვოტა ექნება.
უპილოტო თვითმფრინავები და ნატო-ს სტანდარტებით აჭღურვილი 9 ქართული მოტომსროლელი ბატალიონი /კიდევ რა სამხედრო აღჭურვილობა-წვრთნებით დაეხმარება აშშ საქართველოს (რეზონანსი)

ავტ. ეკატერინე ბასილაია

ქართველი სამხედრო ანალიტიკოსები მიიჩნევენ, რომ აშშ-მა საქართველოს თავდაცვისუნარიანობის გაზრდაზე ზრუნვა უკვე დაიწყო და მომდევნო წლებში ეს კიდევ უფრო თვალში საცემი იქნება. ისინი სამომავლო სამხედრო-ტექნიკური თანამშრომლობის გარკვეულ კონკრეტულ ფორმატებსაც პროგნოზირებენ.
უსაფრთხოების საკითხებში ექსპერტ ვახტანგ მაისაიას თქმით, უკვე დაანონსებულია, რომ ამერიკელების ინიციატივით მომდევნო 3 წლის განმავლობაში ნატო-ს სტანდარტებით აჭღურვილი 9 მოტომსროლელი ბატალიონის მომზადება-ჩამოყალიბება მოხდება, რაც აუცილებელი კომპონენტი იქნება საქართველოს  თავდაცვისუნარიანობის განმტკიცებისთვის. ის თვლის, რომ შესაძლებლობა ჩნდება, ამერიკელების დახმარებით საქართველოს უპილოტო თვითმფრინავები გადაეცეს.  
მაისაიას თქმით,  აშშ-მა უკვე დაიწყო ზრუნვა საქართველოს თავდაცვისუნარიანობის განმტკიცების მიმართულებით.
ბრიგადის გენერალი ამირან სალუქვაძე სამხედრო წვრთნების ინტენსივობისა და მასშტაბების ზრდასაც პროგნოზირებს. მისივე თქმით, აშშ-ის მიერ ევროპაში სამხედრო ხარჯების გაზრდა უშუალოდ საქართველოს არ შეეხება, თუმცა, პოლიტიკა, რაც ბოლო წლების განმავლობაში აშკარად შეიმჩნევა საქართველოსთან მიმართებაში,  არის აშშ-სა და საქართველოს შორის სამხედრო-ტექნიკური თანამშრომლობის გაფართოება.

თბილისი-ბუქარესტის მიმართულებით შესაძლოა, რეგულარული ავიარეისი დაინიშნოს (რეზონანსი)

ავტ. ვასო კაპანაძე

სტატიაში ნათქვამია, რომ საქართველო და რუმინეთი ტურიზმის სფეროში თანამშრომლობას აღრმავებენ. ორი ქვეყნის შესაბამისი სახელმწიფო უწყებები და ტურისტული კომპანიები ამ მიმართულებით აქტიურ მუშაობას იწყებენ. ჟურნალისტი წერს, რომ ბუქარესტისა და თბილისის მიმართულებით განხორციელებული პირველი ისტორიული პირდაპირი ჩარტერული ავიარეისის ქართველი და რუმინელი მგზავრები რუმინეთისა და საქართველოს დედაქალაქებითა და ტურისტული ღირსშესანიშნაობებით მოიხიბლნენ.
საქართველოში რუმინეთის ელჩ რადუ ლივიუ ჰორუმბას თქმით, ზაფხულში ბათუმსა და კონსტანცას შორის პირდაპირი ავიარეისების დანიშვნა იგეგმება, რაც ქართულ-რუმინული ტურიზმის განვითარებას ახალ იმპულსს შესძენს.

3 თვეში მიწის კანონს დაამტკიცებენ, სპეციალისტები განზე რჩებიან / "სამწუხაროდ, არ ვართ საქმის კურსში. ვინ მუშაობს კანონპროქტზე, ვის დაევალა, ამაზეც კი არ გვაქვს ინფორმაცია" (რეზონანსი)

ავტ. ნათია ლომიძე

სტატიის მიხედვით, მიწასთან დაკავშირებულ ახალ კანონს პარლამენტი ივნისის ბოლომდე მიიღებს, თუმცა ამ სიახლეზე არანაირი ინფორმაცია არ აქვთ სპეციალისტებს. ისინი ამბობენ, რომ ინფორმაციულ ვაკუუმში არიან.
ექსპერტი დავით ზარდიაშვილის თქმით, აუცილებელია, ამ სფეროში მიწის პოლიტიკის განმსაზღვრელი ინსტრუქცია შეთანხმდეს. ის ახალი კანონპროექტის იდეას წინგადადგმულ ნაბიჯად აფასებს. 
ინფორმაციის სიმცირის გამო კომენტარის გაკეთება უჭირს სასოფლო-სამეურნეო დარგის სპეციალისტ ჯუმბერ ფანჩულიძეს. იგი აღნიშნულ კანონპროექტთან დაკავშირებით საქმის კურსში არ არის და ეჭვობს, რომ იქ აღმოჩნდება ისეთი დეტალები, რომლებიც ეროვნული საკუთრების დაცვას გაართულებს. 

საფოსტო კომპანიები მომხმარებელს ძალიან ცუდად ემსახურებიან / "ვერ ავეწყობით მომხმარებელზე. მას რა დროსაც უნდა, იმ დროს ვერ მივუტანთ გზავნილს..." (რეზონანსი)

ავტ. ნათია ლომიძე

სტატიაში ნათქვამია, რომ საქართველოში საფოსტო სისტემა და მისი მომსახურება ძალიან გაუმართავია, კომპანიები არ არიან მომხმარებელზე ორიენტირებულნი და მათი საკურიერო მომსახურებაც არა მიმღებზე, არამედ კომპანიის გრაფიკზეა გათვლილი. 
მომხმარებელთა უფლებების ასოციაციაში უკმაყოფილო ადამიანების ზარების სიმრავლეს ადასტურებენ. ასოციაციის წარმომადგენელი ამირან შენგელია ყურადღების გამახვილებასა და კანონის გამკაცრებას სახელმწიფოსგან ითხოვს, რადგან თვლის, რომ "საქართველოს ფოსტა" თუ სხვა მსგავსი კომპანიები მხოლოდ საკუთარ მოგებაზე არიან ორიენტირებულნი.
რაც შეეხება თავად საფოსტო კომპანიის წარმომადგენლებს, ისინი ხმამაღლა ამბობენ, რომ მომხმარებელი იქით უნდა მოერგოს მათ დროსა და წესებს.

"მგზავრები გადაჰყავთ ძველი, მწყობრიდან გამოსული მიკროავტობუსებით" / საქალაქთაშორისო ტრანსპორტის საკითხების მოგვარება თბილისის მერიის კომპეტენციას სცილდება (რეზონანსი)

ავტ. მარი ჩიტაია

გამოცემის ინფორმაციით, საქალაქთაშორისო ტრანსპორტის მოწესრიგების საკითხი დღის წესრიგში ტაქსების რეგულირების შემდეგ დადგება. თბილისის მერია აღნიშნულთან დაკავშირებით მუშაობას აპირებს. სპეციალისტები ამბობენ, რომ საქალაქთაშორისო ტრანსპორტის მონიტორინგი მერიის კომპეტენციას სცილდება, მაგრამ შესაძლებელია, ავტოსადგომების ლოკაცია გადაიხედოს.
სტატიის ავტორი წერს, რომ რეგიონების მიმართულებით მოძრავი მიკროავტობუსების ნაწილი სამგზავროდ გადაკეთებული სატვირთოა, მათი უმეტესობა ძველი, თითქმის ამორტიზებული ტრანსპორტია. აქედან გამომდინარე, მგზავრების უსაფრთხოება მინიმალურ დონეზეც არ არის დაცული. ექსპერტები ერთხმად აღიარებენ, რომ საქალაქთაშორისო ტრანსპორტით სარგებლობა ქვეყანაში არის საშიში და რისკი თითოეული მგზავრისთვის ძალიან დიდია.

ახალი თაობა

ირაკლი კობახიძის განცხადებების შეფასება შეუძლებელია (ახალი თაობა)

ავტ. ნათია ხურცილავა

ინტერვუ სევდია უგრეხელიძესთან.

„ნაციონალური მოძრაობის“ წევრი სევდია უგრეხელიძე მიხეილ სააკაშვილის გარშემო განვითარებულ მოვლენებზე საუბრობს. მისთვის გაუგებარია პარლამენტის თავმჯდომარე ირაკლი კობახიძის განცხადება იმის შესახებ, რომ საქართველოს ხელისუფლებისთვის სააკაშვილი, როგორც პოლიტიკური ფიგურა, საინტერესო აღარ არის. მისი თქმით, კომიკურია მოსაზრება, რომ თითქოს მიმდინარე პოლიტიკურ პროცესებში სააკაშვილს როლი არ აქვს. 
უგრეხელიძე აღნიშნავს, რომ სააკაშვილის მოქმედებების წინასწარ პროგნოზირება სრულიად შეუძლებელია, ამიტომაც, ძნელია თქმა, დაბრუნდება თუ არა ის საქართველოში. მისივე განცხადებით, მსოფლიოში ურთულესი პოლიტიკური ვითარებაა და სააკაშვილი დღეს ამ პროცესების ეპიცენტრშია.

ანზორ აბრალავა:  „სააკაშვილი ორჯერ ერთ მდინარეში ვერ შევა“ (ახალი თაობა)
ავტ. მარიამ მჭედლიშვილი

ინტერვიუ ანზორ აბრალავასთან.

ყოფილი დეპუტატი ანზორ აბრალავა გამოცემასთან საუბრისას რამდენიმე აქტუალურ საკითხს ეხება, მათ შორის, მიხეილ სააკაშვილთან დაკავშირებულ სიახლეებს. რესპონდეტი ამბობს, რომ სააკაშვილს ისღა დარჩენია, პოლიტიკური განცხადებები აკეთოს, მაგრამ ის აქტუალური ფიგურა და ლიდერი აღარ არის. 
რაც შეეხება საპრეზიდენტო არჩევნებს, აბრალავას თქმით, იმ შემთხვევაში, თუ სააკაშვილი „ნაციონალურ მოძრაობას“ მისცემს მითითებას, საპრეზიდენტო კანდიდატად სანდრა რულოვსი წარადგინოს, ამას არავითარი შედეგი არ მოყვება, რადგან აღნიშნული პარტია დისკრედიტირებულია საზოგადოებისთვის და ისინი ვერასდროს შეძლებენ ჩადენილი დანაშაულების გამო პასუხისმგებლობის მოხსნას. 
მისივე შეფასებით, გაცილებით უკეთ გამოიყურებიან „ევროპული საქართველოს“ წევრები, თუმცა, ვერც ისინი ჩამოირეცხავენ ძველი სისტემის დროს ჩადენილ დანაშაულებს. 
დაუბრუნდება თუ არა „ევროპული საქართველო“ „ნაციონალურ მოძრაობას“ (ახალი თაობა)

ავტ. შორენა მარსაგიშვილი

სტატიის თანახმად, საპრეზიდენტო არჩევნების წინ საქართველოში დიდი პოლიტიკურ გადაჯგუფებაა მოსალოდნელი. გავრცელებული ინფორმაციით, არ არის გამორიცხული, „ევროპული საქართველო“ და „ნაციონალური მოძრაობა“ გაერთიანდნენ. 
„ევროპული საქართველოს“ ერთ-ერთი ლიდერი სერგო რატიანი აცხადებს, რომ დღეს ეს თემა არ განიხილება და შესაბამისად, მასზე საუბარი არაკორექტულიც კია. 

„ქართული მარშის“ ერთ-ერთი ლიდერი ლადო სადღობელაშვილი კი „ევროპული საქართველოს“ და ბიძინა ივანიშვილის თანამშრომლობაზე მიუთითებს. მისი ინფორმაციით, მათ შორის გარიგება საპარლამენტო არჩევნების ღამესვე მოხდა. მისივე თქმით, ხელისუფლებას ძალიან ეშინია ამ გუნდის.
სადღობელაშვილის ინფორმაციით, მიხეილ სააკაშვილი საქართველოში დაბრუნებას გეგმავს. 
რესპონდენტი ასევე ამბობს, რომ გაერთიანებისკენ დგამენ ნაბიჯებს არასაპარლამენტო ოპოზიციაშიც და მათ დახმარებას სასულიერო პირები გაუწევენ. მისი ინფორმაციით, ეს ერთობა თავდაცვის ყოფილ მინისტრთან, ირაკლი ოქრუაშვილთან მოლაპარაკებებს აპირებს და სავარაუდოდ, საპრეზიდენტო კანდიდატიც ის იქნება.  
რა კავშირშია დოდო გუგეშაშვილზე თავდასხმა ქარვის ბიზნესთან / „დოდო გუგეშაშვილი მკვლელს სამჯერ შეხვდა (ახალი თაობა)

ავტ. ნონა ცაბაძე

დოდო გუგეშაშვილის ადვოკატი გელა ნიკოლაიშვილი მომხდარი თავდასხმის დეტალებზე გამოცემას ინფორმაციას აწვდის. ის გუგეშაშვილის დაკითხვის დროს მოსმენილ ინფორმაციაზე დაყრდნობით ამბობს, რომ მკვლელი გუგეშაშვილს სამჯერ შეხვდა და მას თურქეთიდან უკრაინაში დიდი ოდენობით ქარვის უსაფრთხოდ გადატანაში დახმარებას სთხოვდა. დაზარალებულის მტკიცებით, საქმესთან არავითარი კავშირი არ ჰქონდა მის შვილს და საუბრის დროს არც კი უსმენდა. მისივე თქმით, მკვლელს განზრახული ჰქონდა დოდო გუგეშაშვილის მოკვლა და ნოდარ გუგეშაშვილი, როგორც მოწმე, მოიშორა. 
ადვოკატი ამბობს, რომ როცა დანაშაული ცხელ კვალზე არ იხსნება, შემდეგ კონკრეტულ შედეგებამდე მისვლა ძალიან ჭირს, თუმცა, მკვლელის ვინაობის დადგენის მცირე შანსი მაინც არსებობს. 

